
G l a v a VI 

BRIGADA U BICI NA SUTJESCI 

BORBE NA SINJAJEVINI I DOLAZAK ENGLESKE VOJNE MISIJE 

Budući da je u Boanu bio Štab 2. proleterske divizije, Štab 2. dalma-
tinske brigade izvijestio ga je o djelatnosti brigade dok se je nalazila izvan 
sastava svoje divizije. Zatim su pred postrojenom brigadom govorili ko-
mandant i politički komesar divizije Peko Dapčević i Mitar Bakić. 

Dana 16. maja brigada je po naređenju produžila put preko Krnje jele 
na Sinjajevinu. Zadatak joj je bio da presiječe komunikaciju Mojkovac -
Kolašin. Nitko nije znao d a j e 15. maja počela 5. neprijateljska ofanziva.0 

Jedinice 1. proleterske divizije u noći 18. na 19. maja trebale su izvršiti 
pritisak u pravcu Mojkovca. Stoga je na zahtjev Štaba 1. divizije 2. dalma-
tinska brigada dobila dopunski zadatak da sadejstvuje dijelovima te divi-
zije. 

Dijelovi 2. dalmatinske brigade koji su bili upućeni ka Velikom i Ma-
lom Prepranu sukobili su se s Nijemcima na Gusaru i Pometeniku. Nakon 
žestokog okršaja s dijelovima 1. brdske njemačke divizije, dva bataljona 
brigade bili su prinuđeni na povlačenje. Prvi bataljon je, naime, imao nešto 
više uspjeha. On se je sukobio s Nijemcima na Pometeniku i potisnuo ih 
prema s. Štitarici. Međutim, kad su u svanuće pristigle jače njemačke sna-
ge i on se povukao. 

Petar Dragišić, desetar 1. čete 1. bataljona junački je poginuo na Po-
meteniku jurišajući kao bombaš na njemačke položaje. 

Dvadesetog svibnja Vrhovni komandant NOV i POJ drug Tito naredio 
je Štabu 2. proleterske divizije: 

»Drugu dalmatinsku brigadu rokirajte na levu obalu Tare da brani 
prelaze kod Dobrilovine, Prenćana, Đurđevića, Tare, Levertare i Tep-
ca, sa manjim snagama, a glavninu brigade držati na prostoriji Krš -
Negobuđa radi zatvaranja pravca od Sandžaka ka Žabljaku.«la) 

Dana 21. maja brigada je primila taj zadatak i odmah krenula na 
izvršenje. 

Drug Moša Pijade bio je tih dana u Negobudskom polju. Na njegovo 
traženje Stab 2. dalmatinske brigade postavljao je jake straže za obezbje-

1) Njemačka Vrhovna komanda razradila je plan operacije »Schvarz« protiv Operativ-
ne grupe divizija u Sandžaku i Crnoj Gori i vršila koncentraciju svojih jedinica. O tome nije 
obavještavala Talijane. 

Početkom druge polovine svibnja vidjelo se d a j e cilj njemačke Vrhovne komande da 
dovrši okruženje naših snaga i da ih koncentričnim napadima uništi. Vrhovni štab je odlučio 
da odustane od daljeg prodora prema istoku i da operativnu grupu divizije izvuče ka istočnoj 
Bosni. 

la) Ljubo Vučković, n. d., str. 108. 

đenje položaja. Tada se u brigadi govorilo da trebaju doći neki avioni. Pre-
tpostavljalo se da bi to mogli biti ruski i da će donijeti municiju. 

O tome je kazao general-pukovnik Ljubo Vučković, tadašnji komandat 
2. dalmatinske brigade, slijedeće. 

»Jedne većeri sam otišao Čiča-Janku i gotovo svu noć ostao s njim. Bio 
je strahovito ljut što avion nikako ne stiže. U povjerenju mi je rekao 
da je riječ o dolasku engleske vojne misije koja će raditi pri našem Vr-
hovnom štabu. Kao za inat, tih dana je bilo strašno nevrijeme. Padala 
je kiša, a ponekad i susnježica. Čim bi se malo proljepšalo magla i ob-
laci bi pritisli okolna brda, te je zbilja bilo nemoguće da avion pronađe 
mjesto ugovoreno za spuštanje. Kada bi se čulo bilo šta što liči na zvuk 
motora palili bismo vatre pošto je njima trabalo da označimo na koje 
mjesto misija treba da se spusti.«2) 

Dana 25. maja, raspored 2. dalmatinske brigade, čiji su dijelovi bili od-
ređeni za obezbjeđenje Negobudskog polja, bio je slijedeći: 

a) 2. i 3. bataljon, na položajima, na vrhu planine Sinjajevine u rajonu 
crkve Ružice, vodili su borbu s njemačkim snagama, koje su pokušavale 
preko ovih položaja da se od Kolašina probiju u Negobudsko polje i dalje 
ka Durmitoru; 

b) 4. bataljon nalazio se u rajonu Dobrilovine i Prenčana, na rijeci 
Tari, i imao je zadatak da neprijatelju iz Sandžaka onemogući na ovom di-
jelu rijeke prijelaz u Crnu Goru i nastupanje ka Negobudskom polju; 

c) 2. četa 1. bataljona, bila je na rijeci Tari kod Đurđevića mosta i ima-
la je zadatak da onemogući neprijatelju iz Sandžaka prijelaz preko mosta 
i dalje ka Durmitoru; 

d) 1. bataljon (bez 2. čete) bio je u s. Krš, na sjevernim padinama pla-
nine Sinjajevine i imao je zadatak da obezbijedi na Negobudskom polju 
mjesto na koje se tih dana očekivalo spuštanje iz aviona engleske vojne mi-
sije; 

e) Štab brigade s prištapskim jedinicama (zastavni vod, intendantura 
i bolnica), bio je u s. Krš, blizu mjesta gdje se trebala spustiti vojna misija. 
U Štabu su bili i neki članovi Vrhovnog štaba. 

Osvanuo je 27. maj, vrlo hladan i sumoran dan. Na položajima 2. dal-
matinske brigade nije bilo naročitih promjena. Poslije pola noći, iznad Ne-
gobudskog polja pojavio se avion. Shv.atili smo da je saveznički. Odmah su 
upaljene vatre. Avion je učinio krug-dva. Za nekoliko minuta na zemlju su 
se padobranima spustili članovi engleske vojne misije. Sačinjavali su je: 
Bill Stewart, kapetan, Frederik Bill Deakin, kapetan, John Starčević, kape-
tan, Valter Roten, radio telegrafist, Kembel, narednik i Rouz, radio tele-
grafist. Bili smo svi radosni što smo se sreli s predstavnicima savezničke 
vojske, da bi na licu mjesta vidjeli borbu koju vode naši narodi protiv oku-
patora i kvislinga četnika, ustaša i domobrana. Šef misije bio je kapetan 
Deakin. 

Oko prispjelih Engleza, ubrzo se našla četa partizana koja je bila od-
ređena da ih prihvati, da im pomogne sakupiti padobrane i drugu opremu 
koju su sa sobom imali. Nastalo je grljenje i ljubljenje s njima. Ispaljeno je 
nekoliko puščanih metaka u znak dobrodošlice i prijateljstva i uspostav-
ljanja veze sa saveznicima. 

2) Isto, str. 109. 

Dolazak ove misije bio je od izvanrednog političkog i vojnog značenja 
za narodnooslobodilački pokret u Jugoslaviji, jer je to bio prvi službeni 
kontakt između Saveznika i Vrhovnog štaba NOV i POJ. 

Tih dana Vrhovni štab donio je odluku da se Operativna grupa divizija 
probije preko Pive i Sutjeske prema Zelengori. U cilju realizacije donesene 
odluke upućena je 2. proleterska brigada prema Sutjesci sa zadatkom da 
spriječi prodor neprijatelja njezinom dolinom i da ne ovlada Tjentištem i 
Suhom. Tom prilikom je jedan njezin bataljon izbio iznad doline Sutjeske 
na Bare. Zatim je Vrhovni štab naredio 1. proleterskoj diviziji da krene 
pravcem Košur - Popov Most i dalje ka Zelengori, a 2. proleterskoj diviziji 
da preko Suhe i Bara također izbije na Zelengoru. 

MARŠ BRIGADE NA GORNJE I DONJE BARE 

Budući da je 28. maja prihvatila englesku vojnu misiju i time izvršila 
svoj zadatak. 2. dalmatinska brigada prikupila je svoje dijelove s desne oba-
le Tare i u svojstvu zaštitnice izvršila pokret s istočnih padina Sinjajevine 
preko Jezera, te se uputila prema selu Skočki Omar, u kojem je 31. maja 
prenoćila. Na maršu od Negobudskog polja do spomenutog sela neprija-
teljska je avijacija neprestano napadala i ometala pokret brigade. 

Dijelovi 4. proleterske brigade također su se povukli s planine Sinja-
jevine prema Krnjoj jeli i Boanu. 

Dana 1. juna izvršila je 2. dalmatinska brigada pokret iz sela Skočki 
Omar. Povlačila se južnim padinama Durmitora. Bila je izložena stalnom 
dejstvu neprijateljske avijacije. Kiša je natapala odjeću borcima, a neprija-
teljske snage nastupale su za brigadom. Žurile su da je stignu i da joj nanesu 
ozbiljne gubitke. 

Napornim maršem preko Dubokog dola, Pišća i Paklišta, spustila se 
2. juna 2. dalmatinska brigada niz desnu obalu rijeke Pive i, prešavši preko 
visećeg mosta, oko 10 sati stigla je u selo Mratinja. Umorna od nepro-
spavanih noći, gladi i borbi, iz Mratinja je produžila pokret preko Police, 
Stubice i Poljane prema Dragoš sedlu i Mrkalj-Kladama, gdje se razmjestila 
za prenoćište. 

Dana 4. juna oko 11 sati, u Mrkalj-Kladama održan je sastanak Štaba 
2. dalmatinske brigade sa štabovima bataljona. Na tom sastanku izložio je 
situaciju komandant brigade Ljubo Vučković. Otprilike je kazao: Otpočela 
je nova neprijateljska ofanziva. Po ocjeni Vrhovnog štaba mnogo teža od 
svih dotadašnjih. Neprijatelj jačim snagama napada "naše jedinice gotovo 
sa svih strana, dok desnu obalu Sutjeske od njenog ušća u Drinu do sela 
Tjentišta, drže također jake neprijateljske snage. Od Graba su pokušali iz-
vjesni dijelovi da se kroz klisuru Suhe probiju i spoje sa svojim jedinicama 
oko Tjentišta.3) 

Protiv neprijateljskih snaga, koje su se pokušale probiti od Graba kroz 
tjesnac Suhe, i onih što se nalaze oko Tjentišta i Borovna, vodili su borbu 
dijelovi 1. i 2. proleterske divizije koji su imali zadatak da na odsjeku Mrkalj 

3) Suha, to je klisura koja se nalazi na donjem toku rijeke Sutjeske, između planine Vra-
tara i Prosječenice. Ona predstavlja vrata, koja zatvaraju prolaz dolinom Sutjeske od sela Gra-
ba prema Tjentištu i obratno. Podesna je za obranu. I manje snage mogu je potpuno zatvoriti 
i onemogućiti većim jedinicama da prođu kroz tu klisuru. 

- Tjentište - Suha ostvare mostobran i omoguće našim snagama prodor 
prema sjeverozapadu. 

Na položajima sjeverozapadno od Graba nalazili su se manji dijelovi 
2. proleterske brigade. Kako je taj položaj bio od velike važnosti, a snage 
koje su ga branile male, postojala je opasnost da Nijemci odbace dijelove 
te brigade i da se probiju preko Koljana i Donjih Bara te zauzmu lijevu oba-
lu Sutjeske od Suhe do Tjentišta. Na taj bi način onemogućili proboj našim 
snagama prema Zelenogri. 

Štab 2. dalmatinske brigade rukovodi jedinicom prilikom prelaska preko rijeke Pive 
u V neprijateljskoj ofanzivi, 2/3. juna 1943. 

U vezi s tom situacijom 2. dalmatinska brigada dobila je od Vrhovnog 
štaba naređenje, da u toku istog dana (4. juna) krene usiljenim maršom 
preko Dragoš sedla i da što prije prijeđe rijeku Sutjesku iznad Suhe, i izbije 
u rajon Gornjih i Donjih Bara, gdje će bataljoni dobiti konkretne zadatke. 

Prema dobijenom naređenju brigada je izvršila pokret iz Mrkalj klada, 
preko Dragoš sedla prema Sutjesci. Kretanje je izvršeno u jednoj koloni, 
jer je postojala samo jedna pješačka stazica, kojom se moglo kretati. Za či-
tavo vrijeme pokreta do pred samu noć, brigada je bila izložena intenziv-
nom avionskom bombardiranju. Pokret je bio veoma naporan, bilo je i iz-
vjesnih žrtava. Nije bilo hrane ni za ljude ni za konje. Često su nam padali 
konji s tovarom. Kolona se morala zaustavljati, a borci su s popadanih ko-
nja skidali municiju, tovarili je na sebe i sami padali pod teretom od izne-
moglosti. 

Uslijed neprestanih pokreta i marševa, koji su trajali nekoliko dana po 
kiši i iznimno hladnom vremenu, borci su obosili i bili u poderanoj odjeći. 

Bilo ih je i u civilnim odijelima, ali većina je bila u njemačkim uniformama, 
zaplijenjenim u borbi. Kolona se kretala razvučeno, ostavljajući za sobom 
popadale konje i ponekog teže iznemoglog druga. 

Četvrtog juna, pred noć, brigada je izbila na Sutjesku iznad Suhe, gdje 
je i prenoćila. Od Košura do Suhe, gdje su 1. i 2. proleterska i 6. istočno-
bosanska brigada vodile borbu protiv Nijemaca, dopirali su do nas odjeci 
topovskih eksplozija, izmiješanih s mitraljeskim rafalima, koji su naruša-
vali noćnu tišinu u planinskoj pustinji. U šumi se nije ništa vidjelo. 

Druga dalmatinska brigada tada je brojala ukupno oko 600 boraca i 
starješina. Neprijateljske snage, koje su sudjelovale u borbama protiv 2. 
dalmatinske brigade na položajima oko Gornjih i Donjih Bara, bile su nes-
razmjerno veće od naših snaga. Kad se tome doda, d a j e 6. juna bio preba-
čen na prostor sela Čemerna puk »Brandenburg«4) sa 659. pionirskim mo-
toriziranim bataljonom,5) koji će preko Tovarnice sudjelovati u ovim bor-
bama, onda je odnos snaga bio znatno veći u korist neprijatelja. 

Pored navedenog, neprijatelja je neprestano podržavala jedna baterija 
teške artiljerije iz 7. SS divizije s vatrenih položaja istočno od Čemerna, kao 
i jedna grupa aviona »štuka«. Također je jedna artiljerijska baterija iz 4. lo-
vačke domobranske brigade s vatrenih položaja Šćepan polja, povremeno 
tukla naše položaje. To znači, d a j e odnos snaga bio najmanje 6:1 u korist 
neprijatelja. 

Naši bataljoni brojčano su bili znatno manji od neprijateljskih četa. 
Najmanja neprijateljska četa imala je oko 150 vojnika, a naš najbrojniji ba-
taljon nije imao više od 145 boraca i starješina. Bilo je veoma nepovoljno 
za 2. dalmatinsku brigadu što je odmah iz marša morala stupiti u borbu, 
budući da su njezini borci bili premoreni i neispavani. 

BITKA NA GORNJIM I DONJIM BARAMA 
(od 5. do 9. juna 1943.) 

Preduzeli smo ofanzivne operacije prema 
Gacku i uputili brzim maršem Drugu dalmatin-
sku brigadu na jednu od najvažnijih tačaka, tj. 
na Gornje Bare, brdo u tro uglu gornjeg toka ri-
jeke Sutjeske i Neretve. Ova je brigada kasnije 
odigrala presudnu ulogu u povlačenju naše 
glavnine preko tjesnaca rijeke Sutjeske i poka-
zala divne primjere upornosti i herojstva. 

T i t o6> 

Bitka koju je 2. dalmatinska brigada vodila protiv Nijemaca na polo-
žajima Gornjih i Donjih Bara trajala je neprekidno pet dana i pet noći - od 
5. do 9. lipnja 1943. godine - Imala je historijsko značenje. Ona se s pravom 
svrstava među najslavnije podvige boraca NOVJ. 

4) »Brandenburški« puk je bio nepotpun, oko 1.300 ljudi. (Vojnoistorijski glasnik broj 
6. za 1966. godinu, str. 63.). 

5) Pionirski moto-bataljoni bili su jačine 1.120 ljudi. (Organizacija oružanih snaga bivše 
njemačke vojske. Pov. E. V. B. R. 64. Generalštab JNA, str. 64 - 1956. godine). 

6) Josip Broz Tito: Stvaranje i razvoj jugoslovenske armije, str. 240, Glavna politička up-
rava JA, Beograd 1949. 

Na Gornjim i Donjim Barama brigada je imala zadatak da spriječi nep-
rijatelja da ovlada tim položajima i da omogući da se probije u tom pravcu. 
Zatim je, pred nadmoćnim njemačkim snagama, obezbjeđivala lijevi bok 
Operativnoj grupi divizija koja je bila usmjerena na proboj preko Sutjeske 
prema Zelengori i Treskavici. 

U rano jutro 5. juna, prije pojave njemačke avijacije, 2. dalmatinska bri-
gada izvršila je pokret iz doline Sutjeske. Na rijeci nije bilo mosta pa je brzu 
i nabujalu Sutjesku trebalo gaziti uz velike napore. Voda je borcima dosti-
zala preko pojasa. 

Ostavljajući u Suhoj bolnicu, intendanturu, dio bataljonskih komora 
i 37-milimetarski top iz čete pratećih oruđa, koji se uz nagibe Crkvine i Gu-
sinog puta nije mogao iznijeti u rajon Gornjih Bara - brigada je prešla Sut-
jesku iznad stare austrijske karaule, baš na onom mjestu gdje rijeka izlazi 
iz klisure. Taj tjesnac od pravca Gacka i Čemerna zatvarao je 6. bataljon 1. 
proleterske brigade, s kojim smo u toku noći uhvatili vezu. Kako nam je 
saopćeno, bataljon je toga, kao i prethodnog dana, odbio nekoliko poku-
šaja Nijemaca da se s pravca Graba probiju kroz tjesnac Suhe prema Tjen-
tištu i povežu sa snagama na Košuru. 

Druga dalmatinska brigada kretala se uzanom stazicom koja vodi sje-
verozapadno od Suhe uz nagibe Varda i Crkvine preko Donjih i Gornjih 
Bara za Zelengoru. Ta se stazica gotovo vertikalno diže uvis, i trebalo je da 
njome brigada prije Nijemaca izbije na položaj Gornjih Bara. 

Na čelu kolone bio je 1, za njim 2. i 4. bataljon, a na kraju četa pratećih 
oruđa i ostali prištapski dijelovi, dok je 3. bataljon, koji je bio u bočnom 
osiguranju iznad Suškog potoka, ostao iza navedenih dijelova, ali ih je ub-
rzo sustigao. Put je bio naporan, jer je trebalo savladati velike planinske na-
gibe, da bi se izbilo na određene položaje. Umornim bataljonima trebalo 
je za taj marš dvostruko više vremena nego što je inače potrebno. 

Bare iznad Sutjeske neobične su po svojoj geološkoj strukturi. Iako 
čine jednu geografsku cijelinu na tromeđi Crne Gore, Bosne i Hercegovi-
ne, ipak su to dva platoa na oko 1500 metara nadmorske visine. Površine 
su preko 20 km četvornih. Dijele se na Donje i Gornje Bare. Donje su manje 
i potpuno ravničaste, bez jaruga i udolja, Gornje Bare, znatno su veće i nad-
visuju Donje. Ispresijecane su brežuljcima, jarugama i utvinama. I na jed-
nim i na drugim postoje jezera. 

Između Donjih i Gornjih Bara, kao jezik uvukao se lepezasti položaj 
kote 1600, koja je pošumljena gustim bukvama i visokim jelama, a Plani-
nica, kota 1722, potpuno je čista, protežući se na istok, završavajući u stra-
vičnim kanjonima Sutjeske. 

Bare su smještene između Sutjeske i Jabušnice, te planinskih masiva 
Jabukovačkih stijena i Zelengore. Kanjoni spomenutih rijeka a naročito 
kanjon Sutjeske, koja ograđuje Bare, vrlo je strm i neprohodan. Bare brane 
s jugozapada prilaz Suhoj, Hrčavki i Lučkim Kolibama, kojim je pravcem 
trebala s istoka od Durmitora i Vučeva, proći glavnina naših snaga s Vr-
hovnim štabom. 

Borbe u rajonu Gornjih i Donjih Bara imale su presudno značenje za 
izvlačenje naših jedinica iz neprijateljskog obruča u toku 5. ofanzive. To se 
vidi iz telegrama Vrhovnog komandanta druga Tita od 31. maja, koji je po-
slan štabu 2. proleterske brigade, a u kom se, pored ostalog, kaže: 

»1. Suhu držati po svaku cijenu. 
2. Uputite jače čete pravcem Suha - D. Bare - G. Bare - Koljeno sa za-
datkom da neopaženo izbiju na položaj Koljeno - Ninkovići i tu ostanu 
u najvećoj tajnosti. 
3. Mora se spriječiti svaki ispad neprijatelja na lijevu obalu Sutjeske.7) 

U rajonu Donjih Bara izbio je 1. bataljon oko 11 sati, a za njim 2. i 4. 
bataljon, dok je 3. bataljon stigao kasnije. Brigada je na maršu bila izložena 
snažnom dejstvu njemačke artiljerije iz rajona Graba, od koje su u 1. ba-
taljonu ranjeni drugarica Biserka Bukić, Lazo Gladović i još neki borci. Na 
položajima Donjih i Gornjih Bara brigada je zatekla 2. bataljon 2. proleter-
ske brigade, koji nas je upoznao sa situacijom na tim položajima.8) 

Nakon izbijanja na Bare, komandant brigade upoznao je štabove ba-
taljona sa zadatkom brigade. Njezin prvobitni zadatak bio je ofanzivan. 
Ona je trebala smijeniti dijelove 2. proleterske brigade, koji su držali Gor-
nje Bare i Planinicu (k. 1172), zatim da, ukoliko naiđe na neprijatelja, od-
baci njegove snage preko Tovarnice i Uglješina vrha (trig. 1858), što dalje 
od Donjih i Gornjih Bara, i napokon da obezbijedi i drži slobodan put i pra-
vac: Bare - Zelengora - Treskavica, radi lakšeg proboja naših snaga na što 
je moguće širem frontu. 

Iako je Štab brigade u potpunosti shvatio važnost položaja i ulogu do-
dijeljenu brigadi, i pored pokušaja, on nije mogao ostvariti svoju ofanzivnu 
ulogu i otvoriti stazu prema Zelengori, jer su se prije izbijanja naših bata-
ljona na Bare, izvjesne snage neprijatelja nalazile utvrđene na položajima 
iznad Bara, na Dobri i Uglješinu Vrhu. Pored toga, brigada nije u punom 
sastavu i jednovremeno izbila na Bare, kako bi cijelom svojom snagom i 
odlučnim napadom odbacila Nijemce preko Tovarnice. Bataljoni su, kao 
što je već rečeno, jednom stazicom uz nagibe planine Crkvine sporo pri-
stizali iz doline Sutjeske u rajon Donjih Bara. Kako je koji stizao, tako je 
dobijao zadatak. 

Iz rajona Donjih Bara, bataljonima je trebalo učiniti još jedan napor. 
Naime, moralo se izbiti i zauzeti Gornje Bare, koje su imale veliko značenje 
u izvršenju zadatka brigade. Naročito je bio težak izlazak 1. bataljona, koji 
se od koliba i Jezera uspinjao kozjom stazom da bi izbio i zaposjeo Plani-
nicu, kotu 1722, i 4. bataljona, da bi zaposjeo položaj Ardov. Ništa lakše nije 
bilo 2. i 3. bataljonu, koji su se stazom od Jezera, kroz gustu i teško prohod-
nu šumu, probijali istočnije od kote 1600, radi posjedanja određenih polo-
žaja. 

Znači, iz pokreta, bez izviđanja i konkretnih podataka o neprijatelju i 
zemljištu, brigada je na brzinu uvedena u bitku. 

7) Zbornik, tom II, knj. 9, dok. br. 247. 
8) O prvoj žrtvi na Barama, Marica Žuanić, bolničarka, a ujedno i zamjenik referenta 

saniteta brigade, kaže: 
»Negdje iza podne, izbili smo na Donje Bare. Neki su bataljoni već izlazili na položaj, 

a Štab brigade, kuriri, sanitet, smjestio se u dvije - kolibe kod Jezera. Nismo se potpuno ni 
raspremili, a topovske granate već su počele padati oko nas. Prva žrtva, koja nam je na Ba-
rama stigla u brigadno previjalište, bila je drugarica Biserka Bukić iz 1. bataljona. »Geler« to-
povske granate ranio ju je u stomak. Previli smo je, ali su bolovi bili jaki. Cijelu noć u pre-
vijalištu nije zaspala. Sutradan na nosilima prenesena je u brigadnu bolnicu, koja se nalazila 
u Suhoj, a zatim su sa položaja Gornjih Bara počeli pristizati i drugi ranjenici. U previjalištu, 
imali smo pune ruke posla...« 

Promjenom situacije, tj. prelaskom brigade u obranu, njezina uloga, 
koju će odigrati na Barama, bit će presudna za uspješan proboj operativne 
grupe divizija iz obruča, koji su Nijemci planski pripremili. 

U subotu, 5. juna, oko 15 sati, pri smjenjivanju dijelova 2. proleterske 
brigade sjeverozapadno od Gornjih Bara, 2. bataljon 2. dalmatinske briga-
de sukobio se s jačim njemačkim dijelovima na istočnim padinama Uglje-
šina vrha (trig. 1858) i u rajonu Barica. Poslije izvjesnog vremena bataljon 
je bio odbačen prema Gornjim Barama. Također, ni 3. bataljon, koji je na-
padao na neprijateljske položaje Dobra (k. 1795), nije uspio da odbaci Ni-
jemce preko Tovarnice. 

Poslije toga bilo je nekoliko pokušaja da se neprijatelj odbaci preko 
Tovarnice, ali bezuspješno, tako da je brigada bila primorana da na ods-
jeku Boščija glava, Gornje Bare, Kolibe, istočno od Dobre (k. 1795), Ardova 
i Planinice (k. 1722) prijeđe u obranu, sa zadatkom da uporno drži te po-
ložaje i bočno obezbijedi još jedino preostali pravac između Bara i Košura, 
kojim su se naše snage mogle prebaciti k Lučkim kolibama. 

Raspored, zadaci i tok borbi naših bataljona, 5. juna na Barama bili su: 
a) 2. bataljon, s vodom teških mitraljeza (od dvije »brede«), poslije ošt-

rog sukoba s neprijateljem na sjeveroistočnim padinama Uglješina vrha i 
Barica, bio je odbačen prema Gornjim Barama, pa je zaposjeo radi obrane: 
potok Kotač od Haluga zaključno s Gornjim Barama, dok je položaj Boš-
čiju Glavu (k. 1710) zaposjeo s jednim vodom. Sve su čete bile raspoređene 
u liniji. Zadatak bataljona bio je da zatvori pravac i stazu, koji vodi od Ja-
vorka i Uglješina vrha prema Gornjim Barama, i da aktivnom obranom i 
protunapadima u sadejstvu s 3. bataljonom onemogući Nijemcima prodor 
preko platoa Bara k rijeci Sutjesci. 

Slabe strane bataljonskog obrambenog položaja sastojale su se u sli-
jedećem: bio je niži od položaja Tovarnice i Uglješina vrha, na kojima su 
se već nalazile izvjesne njemačke snage koje su mogle da bataljon uspješno 
tuku mitraljeskom vatrom; gusta šuma u rajonu Haluga otežavala je bata-
ljonu kontrolu, a neprijatelju omogućavala da neprimjetno podiđe pred-
njem kraju obrane i ugrozi bataljon; vod koji je bio na Boščijoj glavi, kao 
borbeno obezbjeđenje, nije bio dovoljno jak da bi se mogao suprotstaviti 
jačem neprijateljskom pritisku; Nijemci su bili u mogućnosti da se s pla-
ninskim jedinicama provuku kroz gustu šumu i da bataljon, u rajonu Ha-
luga, zaobiđu i da ga napadnu bočno. 

Po dubini, položaj je također bio nepodesan za obranu, Velika pošum-
ljenost, besputnost (osim jedne stazice), ispresjeckanost terena jarugama 
i kamenjarima, sve je to otežavalo bataljonu pokret i svako drugo manev-
riranje. U slučaju potiskivanjä s prve borbene linije, bataljon nije imao po 
dubini podesnog položaja ili linije, koja bi mu služila za prihvat i s koje bi 
mogao davati ozbiljan otpor neprijatelju. Mala Šiljevica (k. 1710) bila je su-
više daleko od prednjeg kraja obrane, pa se s nje ne bi mogao dati uspješan 
otpor neprijatelju, koji bi pokušavao da od Donjih Bara prijeđe u dolinu 
Sutjeske, a pored toga trebala je da ta kota posluži kao zadnja linija obrane 
doline Sutjeske. To je značilo da j e položaj Gornjih Bara trebalo braniti na 
prvoj liniji - uporno. 

Dobre strane navedenog položaja bile su: nalazio se pozadi potoka Ko-
tač i na prednjoj ivici šume, na kojoj se kamenjar uspješno iskorištavao za 
zaklon; predteren ispred prednjeg kraja obrane na lijevom krilu od Jezera 
i Uglješina vrha bio je čist i omogućavao je veliku preglednost, uslijed čega 

je bataljon mogao uspješno tući neprijatelja na većoj udaljenosti i ometati 
mu svaki ozbiljni pokret. 

Pri zauzimanju navedenog položaja 2. bataljon je oko 16 sati s 1. i 2. če-
tom izvršio napad na Nijemce u rajonu Jezera i Barica, ali je taj napad ja-
kom mitraljeskom vatrom neprijatelja bio odbijen. 

b) 3. bataljon, s vodom teških mitraljeza (od dvije »brede«), izbio je 
oko 20 sati u rajon Gornjih Bara. Dobio je zadatak da zaposjedne za obranu 
položaj lijevo od 2. bataljona, tj. k. 1600, radi čvršćeg povezivanja obrane 
2. i 4. bataljona. Krećući se noću teško prolaznim terenom od Donjih Bara 
do određenog položaja, bataljon je bio mnogo iscrpljen. Odmah po dolas-
ku u rajon Koliba (sjeveroistočno od k. 1795), bataljon je došao u kontakt 
s neprijateljem, koji se bio utvrdio i poduzeo noćni juriš na istočnim pa-
dinama Dobre (k. 1795) radi odbacivanja iz rovova i ovladavanja položajem 
Dobra. Postigavši djelomični uspjeh, bataljon je ovladao dijelom rovova i 
nanio neprijatelju osjetne gubitke. Snažnim protunapadom jačih snaga, 
neprijatelj je, međutim, uspio odbaciti bataljon u rajon Koliba sjeveroistoč-
no od k. 1795 i na k. 1600. Na toj liniji bataljon je organizirao položaje za 
obranu, rasporedivši sve čete u liniju. Desno, u rajonu Gornjih Bara, osla-
njao se na 2. bataljon, a lijevo krilo bilo mu je također čvrsto povezano s 
4. bataljonom u rajonu istočnih padina Dobre (k. 1795). 

Slabe strane bataljonskog obrambenog položaja bile su: nalazio se 
niže od Dobre i Uglješina Vrha, na kojima su bili Nijemci u povoljnom po-

ložaju da bataljon uspješno ugrožavaju vatrom; Dobra (k. 1795) je omogu-
ćavala neprijatelju da pozadi nje vrši neprimjetno prikupljanje snaga; po-
ložaj nije imao nijednog puta, koji bi iz pozadine izvodio k prednjem kraju 
obrane bataljona. 

Ono što je rečeno za dubinu potožaja 2. bataljona, vrijedi i za ovaj ba-
taljon, s tom razlikom, što je Velika Šiljevica (k. 1720) na koju se bataljon 
u svom odstupanju imao nasloniti, bila još dublja i dalje od prve borbene 
linije, nego što je bila Mala Šiljevica za 2. bataljon. To je značilo da se Bare 
i lijeva obala Sutjeske od Suhe do Tjentišta, koja je inače bila u našim ru-
kama, moraju uporno braniti na prvoj borbenoj liniji. 

Dobre strane navedenog položaja bile su: nalazio se na prednjoj ivici 
šume, koja je u mnogome omogućavala da se položaj uporno održi i brani; 
desno krilo bataljona dobro se oslanjalo na k. 1600, koja je nadvišavala 
predteren i služila bataljonu kao osmatračnica i otporna točka; predteren 
ispred prednjeg kraja obrane bataljona bio je u mnogome čist i pregledan 
i time je omogućavao efikasnu upotrebu puščane i mitraljeske vatre sve do 
vrha Dobre i Jezera, te je na taj način moglo spriječavati neprijateljski po-
kret i brzi prodor u željenom pravcu i nanositi mu ozbiljne gubitke. 

c) 4. bataljon, s vodom teških mitraljeza (od dvije »brede«), dobio je 
prvobitno zadatak da u vatrenom sadejstvu s 1. bataljonom odbije Nijemce 
s položaja Ardova, ukoliko na njih naiđe. U daljem svom djelovanju morao 
je zaposjesti južnu ivicu šume Ardov, zatvarajući stazu i pravac koji vodi od 
Koljena (k. 1177) preko Vukovih stijena i Ardova prema Donjim Barama 
i da u tjesnom sadejstvu s 3. bataljonom, obranom i protunapadima one-
mogući Nijemcima prodor spomenutim pravcem u dolinu Sutjeske. 

Izlazeći iz Donjih Bara, sjeverozapadno pored Jezera, besputnim teš-
kim terenom na položaj Ardov, bataljon se mnogo zamorio. U toku pokreta 
nije se sukobio s neprijateljem, već je nesmetano zaposjeo određeni polo-
žaj, rasporedivši sve čete u liniju i zadržavši jedan vod u bataljonskoj re-
zervi. 

Desno krilo bataljona bilo je čvrsto povezano s 3. bataljonom u rajonu 
istočnih padina Dobre, dok je lijevo krilo u odnosu na 1. bataljon bilo mno-
go istureno naprijed (tako je sklop zemljišta diktirao), pa nije bilo dodira 
između ta dva bataljona. Položaj je predstavljao ključnu točku obrambe-
nog odsjeka cijele brigade pa bi se njegovim padom narušila čitava njezina 
obrana. 

Slabe strane bataljonskog obrambenog položaja bile su: položaj je u 
odnosu na 1. i 3. bataljon bio mnogo isturen naprijed i nalazio se najbliže 
neprijatelju, zbog toga je neprijatelj taj položaj i napadao najjačim snaga-
ma; južne padine Ardova, koje je od ivice šume odvajala velika jaruga, a 
koje su bile u rukama neprijatelja, nadvisivale su položaj 4. bataljona i 
omogućavale neprijatelju da s te visine vatrom uspješno ugrožava bataljon; 
sklop zemljišta prema 1. bataljonu onemogućavao mu je tješnju poveza-
nost i sadejstvo s 1. bataljonom; teren nije imao nijedne staze ili puta, koji 
izvodi iz pozadine kroz bataljonski položaj prednjem kraju obrane, i bio je 
potpuno bezvodan. 

Dobre strane navedenog položaja bile su: nalazio se na prednjoj ivici 
šume, kojom se ipak koristio za stabilizaciju obrane; pojedini kamenjari 
uspješno su poslužili za zaklone; predteren ispred prednjeg kraja obrane 
bio je prilično čist i dozvoljavao dobro osmatranje i uspješno dejstvo mit-
raljeske vatre. 

I ovaj je položaj bio po dubini nepodesan za obranu, jer nije imao pri-
rodnih linija ni točaka, s kojih bi se mogao davati uspješan otpor neprija-
telju, ako bi bio potisnut s pve borbene linije. Pored toga, velika pošum-
ljenost i strmine onemogućavale su bataljonu uporno vođenje borbe po 
dubini, a Nijemci su vršili infiltriranje izvjesnih manjih dijelova u pozadinu 
toga bataljona, što je od njega iziskivalo velike napore i upornost da polo-
žaj održi na prednjoj borbenoj liniji. On je bio u mnogo nepovoljnijem po-
ložaju nego ma koji drugi bataljon. 

d) 1. bataljon, s vodom teških mitraljeza (jednom »bredom« i jednim 
»Schwarzlose«), dobio je naređenje da izbije na Planinicu i da zaposjedne 
položaj, koji je prije držala 2. četa 2. bataljon 2. proleterske brigade. Njegov 
je zadatak bio da taj položaj organizira za obranu i da u vatrenom sadejstvu 
s 4. bataljonom upornom obranom i protunapadima ne dopusti Nijemci-
ma prodor tim pravcem u dolinu Sutjeske. 

Pri pokretu i posjedanju položaja za obranu, bataljon se nije sukobio 
s neprijateljem već je njegovo posjedanje izvršio bez borbe. Bataljon je za-
posjeo navedeni položaj, naslonivši se desnim krilom na jezero Donjih 
Bara, a lijevim na k. 1722, rasporedivši sve čete u liniju s jednim vodom u 
bataljonskoj rezervi. 

Obrambeni položaj bataljona nalazio se na jednoj kosi, koja se prote-
zala u pravcu sjever-jug i naslanjala se na Jezero, a završavala se prema k. 
1722 i Crkvini. Ona je bila vrlo strma, nepošumljena i potpuno čista s obje 
strane. 

Slabe strane obrambenog bataljonskog položaja bile su: nadvisivao ih 
je neprijateljski položaj i time omogućavao efikasnu upotrebu puščane i 
mitraljeske vatre na bliskom odstojanju; prirodne prepreke, Jezero i k. 
1722, poslužile su bataljonu da solidno nasloni svoja krila i bokove na njih; 
teren lijevo od k. 1722, Crkvine, potpuno se okomito spuštao prema dolini 
rijeke Sutjeske i neprohodan je, te je Nijemcima onemogućavao da bata-
ljon bočno zaobiđu i ugroze. 

U slučaju da neprijatelj uspije bataljon potisnuti s prve borbene linije, 
on se nije imao gdje zaustaviti sve do Stoca (k. 1168), a to se nije smjelo do-
zvoliti. Položaj Planinice morao se po svaku cijenu braniti na prvoj borbe-
noj liniji sve do izvršenja zadatka. 

e) Zbog nedostatka snaga, četa pratećih oruđa određena je u rezervu. 
Iako je brojala oko 60 boraca s dva teška i dva laka minobacača i mitraljez 
»breda«, raspoređena je u rajonu Donjih Bara; ona nije predstavljala snagu 
s kojom se moglo brzo intervenirati u cilju učvršćenja obrane. 

f) Brigadno previjalište u rajonu koliba Donjih Bara, a bolnica u Su-
hoj. 

g) Štab brigade u rajonu šumarove kuće Donjih Bara. 
Položaj koji je brigada zaposjela za obranu, bio je ključ za ulazak u do-

linu Sutjeske. On je obuhvaćao liniju desne obale potoka Kotač - Gornje 
Bare - k. 1600 - sjeveroistočne padine Dobre (k. 1795) - južna ivica šume 
Ardov i Planinica od Jezera do k. 1722. dok je Boščija Glava (k. 1710) bila 
zaposjednuta jednim vodom pješadije kao bočno obezbjeđenje. 

Bilo je prijeko potrebno, po svaku cijenu zadržati Nijemce na tom 
opasnom sektoru dok ne prođe Vrhovni štab na čelu s Titom i ostalim je-
dinicama kroz brešu na Sutjesci. 

Uslijed malobrojnog stanja bataljona i velikog fronta (oko 5 km), Štab 
brigade bio je primoran da položaj posjedne linijski. Brigada je imala vrlo 

delikatnu ulogu, koju će uspješno izvršiti pri proboju naših snaga preko 
Sutjeske na sjeverozapad, iako je položaj bio veoma nepodesan za obranu. 
Širina fronta i velika ispresijecanost zemljišta iziskivalo je razvlačenje io-
nako malih bataljona, a time se slabila obrana brigade. Po dubini je položaj 
bio nepodesan za vođenje obrambene borbe. Bio je pokriven velikom i 
gustom šumom i šipražjem, ispresijecan mnogim jarugama i kamenjarima, 
a sve je to otežavalo, pa čak i onemogućavalo, međusobnu povezanost i sa-
dejstvo jedinica. 

Na cijeloj dubini, od prednjeg kraja obrane pa neposredno do Sutjes-
ke, nije bilo ni jedne podesne linije ili položaja, koji bi brigada pri povla-
čenju pod borbom mogla iskoristiti za prihvat i s kojeg bi mogla dati nep-
rijatelju uspješan otpor. Mala i Velika Šiljevica (k. 1710 i k. 1720), kao i Sto-
lac (k. 1168), suviše su bili duboko u našoj obrani i nije se smjelo dozvoliti 
neprijatelju da brzo ovlada tim točkama, jer bi se time ugrozio prelaz na-
šim jedinicam preko Sutjeske. 

O našem posjedanju i važnosti Gornjih Bara, Jovo Kapičić, tadašnji za-
mjenik političkog komesara brigade, kaže: »Imali smo zadatak da poslije 
proboja na Sutjesci spriječimo pokušaj posljednjeg zaokruženja naših sna-
ga na predjelu Gornjih Bara, poziciji ispod koje je morao da pređe veliki 
dio naših jedinica, ranjenici i Vrhovni štab. Taj položaj još nije bio zauzet, 
ali se očekivalo da Nijemci svakog časa naiđu, što bi predstavljalo katast-
rofu, jer se radilo o još jednom slobodnom prolazu iz orkuženja. 

Na lijevoj strani naš položaj išao je polukružnim grebenom, a na des-
noj se nastavljao u veliku jelovu šumu. Bili smo u stvari, iza grebena, na 
jednoj zaravni. 

Na položaju se nalazila cijela brigada, jer je teren bio velik, a prolaz se 
morao potpuno zatvoriti. Tako smo ostali bez ikakve rezerve. Nijemci su 
po svim znacima bili svjesni činjenice da će, ako ovladaju položajem, spri-
ječiti dalji proboj i izvlačenje naših snaga, poslije čega bismo se opet našli 
u obruču, u besputnim gudurama, odsječeni i prepušteni nemilosrdnom 
uništavanju. Zato su njemačke snage i dobile zadatak da zauzmu Gornje 
Bare bez obzira na žrtve, i bez obzira na otpor koji im pružamo.«9) 

Iako su položaji što ih je zaposjela 2. dalmatinska brigada za obaranu 
bili niži od neprijateljskih položaja, koji su se nalazili na grebenima Dobre, 
Tovarnice i Uglješina vrha, stanovita prednost naših položaja bila je u 
tome, što su bili pošumljeni i posjedali se za obranu na prednjoj ivici šume, 
dok su neprijateljski bili čisti i otkriveni. Izvjesna prednost naših položaja 
bila je i u tome, što Nijemci nisu mogli, uslijed neprohodnosti zemljišta, vr-
šiti manevriranje svojim snagama i sredstvima. Dolina Sutjeske u rajonu 
Vratara i Prosičenice bila je zatvorena od strane 6. bataljona 1. proleterske 
brigade, a teren lijevom obalom Sutjeske od sela Ninkovića, Prosječenice 
i Crkvine potpuno je neprohodan. Zaobilazak neprijatelja sa zapadne stra-
ne, tj. preko Javorka, bio je isuviše dug i otežan. Boščija Glava (k. 1710) na 
kojoj je bilo bočno osiguranje, nadvisivala je taj pravac. Ona je također svo-
jom velikom pošumljenošću, a mjestimično i neprohodnošću, usporavala 
neprijateljsko brzo nastupanje. 

Kako su se krila i bokovi brigade oslanjali na prirodne prepreke Cr-
kvine i Boščije Glave, preko kojih neprijatelj nije mogao proći, a niti ih za-
obići, to nije postojala opasnost da brigada bude bočno ugrožena. Navede-

9) Vojislav Lubarda, Znamenje Sutjeske, str. 208, »Svjetlost«, Sarajevo 1967. 

na prednost naših položaja, pojačana hrabrošću i izdržljivošću naših jedi-
nica, omogućavala je brigadi da ih održi u svojim rukama koliko je to vre-
menski bilo potrebno. 

Iskustvo borbe pokazuje da ishod okršaja s neprijateljem, na kraju 
krajeva, zavisi od toga koliko su komandant i njegov Štab uspjeli pripre-
miti i organizirati obranu. U tom složenom radu brižljiva izviđačko-oba-
vještajna služba ima prvostepeno značenje. Međutim, ona je kod nas ovog 
puta izostala. Iako je pri Štabu brigade postojao takav organ, on je bio bez 
ikakvog iskustva. Tako smo bez poznavanja osnovnih elemenata o zemljiš-
tu, jačini neprijatelja, njegovom rasporedu i namjerama - protiv njega stu-
pili u dramatične borbe, a to je imalo svojih posljedica. 

Zemljište i pravac, koje je za dejstvo iskorištavala grupa »Anaker«, bilo 
je nepodesno za kretanje. Moglo se proći samo konjskom stazicom, koja 
vodi od Koljena i Vukovih Stijena preko Tovarnice prema Gornjim i Do-
njim Barama. Tom stazicom mogla se kretati isključivo pješadija. Rajon 
Vukovih stijena, gdje su se nalazili položaji neprijatelja, ispresijecan je sti-
jenama i velikim kamenjarirua, i preko njih je pokret bio otežan. Tovarnica 
i Uglješin vrh također su bili ispresijecani velikim kamenjarima i strmina-
ma i otežavali su Nijemcima manevriranje, ali je neprijatelj bio primoran 
da se kreće i napada tim jedinim pravcem. Zaobilazak oko Jabukovačkih 
stijena, preko Točila i Hrčavke za Sutjesku, bio je dalek i besmislen. Teren 
od sela Jeleća preko Zelengore, kojim je nastupao 118. njemački izviđački 
bataljon radi izbijanja u rajon Bara, također je bio gusto pošumljen i bes-
putan s velikim uzbrdicam i nizbrdicama, koje su neprijatelja iscrpljivale 
i znatno mu otežavale pokret. 

Kao što se vidi, zemljište je i na strani neprijatelja bilo vrlo nepodesno. 
Nijemcima je bilo otežano snabdijevanje hranom i municijom, pa su to 
nadoknađivali avijacijom. Artiljerija im se nije mogla kretati po ovom te-
renu. Stoga su se njezini stalni vatreni položaji nalazili u rajonu Graba i is-
točno od Čemerna. Budući da su raspolagali avijacijom i većim brojem mi-
nobacača i topova, a grupa »Anaker«, koja je djelovala na ovom pravcu, sa-
stavljena od planinskih i drugih specijalnih jedinica, bila je vrlo pokretna 
i izvježbana za planinska ratovanja. To joj je omogućilo da poduzme usp-
ješna borbena dejstva preko tih planinskih masiva. 

Prednost neprijatelja nad našim snagama sastojala se u tome, što je 
raspolagao velikom brojnom i tehničkom nadmoćnošću; što su njegovi po-
ložaji u rajonu Ardova dobra i Uglješina vrha nadvisivali položaje naših je-
dinica i omogućavali mu efikasnu upotrebu minobacačke, mitraljeske, pa 
čak i puščane vatre; što je raspolagao specijalnim jedinicama za planinsko 
ratovanje, koje su imale ogromno borbeno iskustvo za vođenje borbe u 
planinama; što ga je potpomagala i svakodnevno snabdijevala hranom i 
municijom avijacija i što je inicijativa bila u njegovim rukama. Visovi To-
varnice dominirali su okolnim terenom i s nje se imala velika preglednost 
nad Gornjim Barama. Tovarnica kao kompaktan zid stajala je pred našom 
brigadom, zaklonivši sve ono što se iza nje prikupljalo i nalazilo. Znači, za-
klanjala je dubinu iz koje su neprijatelju pristizala pojačanja. No, i pored 
toga, Nijemci se u jednom dokumentu žale, da je grupa »Anaker« bila 
potpuno razvučena na širokom terenu i uslijed slabog funkcioniranja ra-
dio-veze njezin komandant nije mogao uspješno utjecati na njezina borbe-
na dejstva. 

I pored neuspjeha i velikih gubitaka u ljudstvu i materijalu, koje su Ni-
jemci imali 4. juna u klisuri Suhe, oni su i 5. juna tvrdoglavo pokušali pro-
boj kroz tu klisuru, ali su upornom obranom 6. bataljona 1. proleterske bri-
gade uz osjetne gubitke bili odbijeni. Napokon su shvatili da se kroz kli-
suru ne mogu probiti. Odlučili su stoga da zaobilaznim pravcem, preko Ko-
ljena i Planinice, izbiju u rajon Donjih Bara i dalje u dolinu Sutjeske. Još 
u toku dana uputili su od Graba preko Koljena (k. 1177) izvjesne dijelove 
jačine 100-150 vojnika, koji su izbili na položaje Koljeno (k. 1177), Dobra 
(k. 1795) i Uglješina Vrha (trig. 1858), dok je pokret ostalih dijelova grupe 
»Anaker« na tom pravcu uslijedio u toku noći 5/6. juna, kako bi u toku sut-
rašnjeg dana produžili pokret preko Bara u dolinu Sutjeske radi potpunog 
zatvaranja njezine lijeve obale. U isto vrijeme Nijemci su naredili 118. izvi-
đačkom bataljonu, da iz rajona sela Jeleč usiljenim maršem krene preko 
Zelengore, da što prije izbije u rajon Gornjih Bara i da se tu poveže s di-
jelovima grupe »Anaker« radi daljnjeg zajedničkog djelovanja. 

Opisujući rad i dejstva 2. proleterske divizije u toku 4/5. juna, kao i rea-
giranje grupe »Anaker« na pravcu 2. dalmatinske brigade, tadašnji koman-
dant 2. proleterske divizije, Peko Dapčević, koji je dobro poznavao situa-
ciju, kaže o tome, pored ostalog, ovo: 

»Neprijateljske snage koje su dejstvovale prema južnom boku naših 
glavnih snaga (1. i 2. proleterskoj diviziji), odnosno na pravcima dej-
stva brigada 2. proleterske divizije, bile su, 5. juna, ovako raspoređene: 
- Dijelovi grupe »Anaker«, na lijevom boku sutjeskog mostobrana, na 
liniji Slano brdo - selo Grab - Koljeno - Ardov. Ona je poslije 5. juna 
pomjerila glavne snage ka svome lijevom krilu, na Koljeno i Ardov, sa 
namjerom da se probije ka Donjim i Gornjim Barama. Radi sadejstva 
ovim snagama upućen je 118. izviđački bataljon da se preko Zelengore 
prebaci u rejon Boščija glava - Uglješin vrh i da odatle ugrozi desni 
bok i pozadinu Druge dalmatinske brigade na Barama. Ove snage će 
idućih dana odigrati presudnu ulogu na ovom važnom pravcu, onemo-
gućivši da se njime probije Druga proleterska divizija sa Vrhovnim šta-
bom«. 
I dalje: 
»Ovog dana (5. juna) grupa »Anaker« krenula je u napad jugozapadno 
od Suhe i izbila na južne padine Tovarnice skoro jednovremeno kad 
i Druga dalmatinska u G. i D. Bare. Štab brigade je težio da poslije na-
pornog marša najprije odmori i prikupi brigadu, a zatim da sjutradan 
uzoru posjedne položaje na Tovarnici, da bi po svaku cijenu zatovrio 
pravac Bare - Suha i omogućio proboj Druge proleterske divizije na 
planiranom pravcu preko Zelengore. Međutim, prilikom izbijanja ove 
brigade prema G. Barama i Tovarnici, došlo je do žestokih susretnih 
borbi sa neprijateljskim dijelovima koji su se probijali prema Sutjesci. 
Prethodnički bataljon se ustrijemio na prethodnicu neprijatelja, dok 
je Štab brigade, shvatajući opasnost eventualnog neprijateljskog pro-
dora ovim pravcem, ubrzo bacio i drugi bataljon u boj i uspio da od-
baci neprijatelja ka Ardovu i Koljenu. Iznureni ranijim marševima i 
borbama, naši bataljoni su zastali pred Ardovom na liniji: Gornje Bare 
- Donje Bare - Planinica.«10) 

10) Zbornik »Sutjeska« knj. I, Vojnoizdavački zavod JNA »Vojno delo«, Beograd I960., 
str. 82 i 83. 

Kad su Nijemci osjetili, da naše jedinice vrše proboj preko Sutjeske 
prema sjeverozapadu, naredili su 369. diviziji, da napadom od sela Jeleč k 
rijeci Sutjesci, zatim 118. diviziji da napadom od sela Popov most i 7. SS 
diviziji »Princ Eugen« da napadom od sela Grab zajedno zatvore dolinu 
Sutjeske. Na lijevo krilo 7. SS divizije »Princ Eugen« bačen je 6. lipnja i puk 
»Brandenburg« sa 659. motoriziranim pionirskim bataljonom. Međutim 
Nijemcima je uspjelo da zatvore rijeku Sutjesku tek 10. lipnja, kada se je 
i 7. banijska divizija uspjela probiti na sjever. 

Evo što o situaciji na Sutjesci početkom juna i zadatku 2. dalmatinske 
brigade na Barama, pored ostalog, piše tadašnji politički komesar 2. pro-
leterske divizije Mitar Bakić: 

»Obruč u kome smo se našli na Sutjesci predstavlja najvišu tačku na-
pora i teškoća, krajnje ozbiljnu situaciju u kojoj se našla ne samo Na-
rodnooslobodilačka vojska nego i čitava socijalistička revolucija. 
U jednoj takvoj situaciji, kada je drama revolucije na rijeci Sutjesci, na-
šem najznačajnijem ratnom poprištu, narasla do vrhunca, svi smo bili 
na frontu, u prvim borbenim redovima, svi - od običnog borca do Vr-
hovnog komandanta, nije bilo pozadine ni slobodnog prostora. Teško 
je izdvojiti iz cjeline Sutjeske pojedine događaje i upečatljivija heroj-
stva pojedinaca kojih je bilo na hiljade, jer se sve to stapalo sa dramom 
i herojstvom čitavog revolucionarnog kolektiva i njegovog vodstva... 
Sporazumjeli smo se (misli se na štab 2. proleterske divizije - OE) sa 
štabom 1. divizije da odemo kod druga Tita kako bismo ga obavjestili 
o situaciji i općem položaju naših jedinica i kako bismo dobili nare-
đenje i uputstva za dalja dejstva. 
Druga Tita smo našli oko podne, na mjestu koje se zove Lokva Demi-
tište. Tu nije bilo nikakvih koliba. Drug Tito bio je sa drugom Markom 
(Aleksandrom Rankovićem - OE) i ostalim drugovima iz Vrhovnog 
štaba sa štabovima 1. i 2. proleterske divizije. 
Izvršena je nova procjena situacije, koja je svakim danom postajala sve 
kritičnija, jer se obruč oko naših jedinica sve više stezao, a neprijatelj 
je stalno dovlačio nova pojačanja. U okviru opće strategijske ideje koja 
je i ranije postojala donešena je konačna odluka o praktičnom razbi-
janju neprijateljskog obruča. Precizirani su zadaci pojedinih jedinica, 
išlo se do detalja . . . Drugoj dalmatinskoj brigadi naređeno je da zauz-
me položaj na Barama, jedan od najosjetljivijih položaja u ovoj situa-
ciji. U naređenju koje smo sustradan izdali podrobnije su precizirani 
zadaci te brigade. Njoj je stavljeno u zadatak da po svaku cijenu zaus-
tavi neprijatelja, jer ako to ne bi uspjela, neprijatelj bi prodro u centar 
rasporeda naših jedinica i neposredno ugrozio Vrhovni štab. 
Sutradan (misli se na 5. juna - OE) je Druga dalmatinska brigada za-
uzela položaje na Barama. Izvještaji koje smo dobijali sa položaja te 
brigade govorili su o teškim borbama i uraganskoj neprijateljskoj vat-
ri, o neprestanim napadima neprijatelja na njene položaje, govorili su 
o ogromnim gubicima i pogibiji najboljih komunista i rukovodilaca 
brigade. Bili smo uvjereni da neprijatelj neće proći uprkos desetkova-
nju brigade. Tako je i bilo. Teška su takva herojstva kakva je ispoljila 
Druga dalmatinska na Barama.«10 

11) »Borba« broj 251. 

Kod svih jedinica pod neposrednim rukovodstvom druga Tita, situa-
cija je bila krajnje kritična, koju vjerojatno nitko osim našeg čovjeka ne bi 
izdržao. 

Njihove borbe i raspored 5. juna na ostalim odsjecima fronta oko Sut-
jeske bio je ovakav: 

a) 1. proleterska i 3. krajiška brigada vodile su žestoke borbe protiv 
njemačke grupe »Gertler« u zauzimanju Borovna (k. 819) i sela Mrkalja, 
koje su i zauzeli, izbivši frontom na Sutjesku od sela Tjentišta do sela Po-
pova mosta. Treća krajiška brigada po zauzimanju sela Mrkalja energičnim 
je prodorom natjerala Nijemce u Sutjesku i gonila ih prema Popovu Mostu, 
ali jakom vatrom i svježim snagama Nijemaca s Košura brigada je bila vra-
ćena prema Mrkalju. 

Evo što se u njemačkom izvještaju o toj borbi kaže: 
»Neprijatelj pokušava da brojno nadmoćnijim snagama, svim silama 
riješi borbu kod grupe potpukovnika Gertlera u svoju korist vjerojat-
no s ciljem da se probije preko Popovog mosta.«12) 

b) 6. istočnobosanska i dijelovi 2. proleterske brigade vodile su žesto-
ku borbu protiv Nijemaca pri zauzimanju položaja Košur. 

c) 6. bataljon 1. proleterske brigade u tjesnacu Suhe odbio je nekoliko 
napada grupe »Anaker«, koja je pokušavala da se od Graba dolinom Sut-
jeske probije prema Tjentištu. 

d) 1. majevička brigada vodila je žestoke borbe oko sela Popov Most. 
e) Dijelovi 4. proleterske crnogorske brigade bili su u pokretu od 

Mratinja k Sutjesci. 
f) Vrhovni štab nalazio se na Dragoš sedlu, u rajonu Mrkalj klade. 

BORBA 6. JUNA 

Nedjelja. 2. bataljon, s 1. i 2. četom prije svanuća napadao je na nje-
mačke položaje oko Jezera i Barica. Prva četa, pod komandom Boška Zu-
nića, uspjela je da sjeverno od Gornjih Bara neprimjetno podiđe neprija-
teljski položaj u rajonu Koliba i napadne ga bombama i mitraljeskom vat-
rom. Nijemci su tim napadom bili iznenađeni i s položaja potisnuti prema 
Javorku, ostavivši za sobom vojničku spremu i nešto oružja. 

Druga četa, koja je napadala Nijemce u rajonu Jezera, približila se na 
pedesetak metara do neprijatelja. Sinula je raketa s neprijateljske strane. 
Ceta je zalegla. Iz rovova su zapucali Nijemci. Četa nije odgovarala na nji-
hovu pucnjavu, pa kad je pucnjava prestala, produžila je s podilaženjem. 
Nijemci su otkrili pokret čete, izbacili nekoliko raketa i snagama od 150 
i više vojnika izvršili protunapad na našu četu, odbacivši je prema Gornjim 
Barama, nanosivši joj izvjesne gubitke. 

U visini Jezera nalazi se jedan veliki kamenjar, iza kojega je teški mit-
raljez uz pomoć svijetlećih raketa tukao u pravcu 1. čete, onemogućavajući 
joj proširenje postignutog uspjeha. Komandir čete riješio je da pošalje gru-
pu bombaša, da navedeni mitraljez bombama likvidira i ušutka, ali je taj 
pokušaj ostao bez uspjeha, tako da se četa morala povući na svoje prvo-
bitne položaje. 

12) Zbornik VII, tom IV, knj. 14, dok. br. 131. 

SITUACIJA I BORBA 6. JUNA 

Dana 6. juna naši su položaji osvanuli obavijeni gustom maglom, koja 
nam je onemogućavala da izvršimo izviđanje ispred prednjeg kraja naše 
obrane. Nijemcima je ta magla dobro došla za neprimjetno prikupljanje i 
podilaženje našim položajima. 

Drugi bataljon ponovio je rano ujutro, s položaja Gornjih Bara, a pod 
zaštitom magle i u sadejstvu s 3. bataljonom, napad na njemačke položaje 

u rajonu Jezera. Druga četa podilazila je istim pravcem, kao i prije svanuća, 
ali nije uspjela iznenaditi Nijemce. Oni su je obasuli puščanom i mitraljes-
kom vatrom. Borci su padaii. Četa je bila odbijena, a njezin komandir Pile 
Popović pao je mrtav. Tako su Nijemci s pogodnijih položaja i iz zaklona 
jakom vatrom i protunapadima odbacili bataljon na liniju Gornjih Bara i 
potok Kotač. 

Jedna četa Nijemaca spuštala se s Dobra prema Kolibama. Treći ba-
taljon ju je tukao brzom paljbom. Nastupali su i dalje. Kad su se približili 
iznenadno ih je napala u desni bok i nanijela im osjetne gubitke 2. četa, a 
potom su bili vraćeni prema vrhu Dobra. 

Oko 7 sati čuo se iz rajona Koljena i Vukovih Stijena topot vojničkih 
cipela i larma vojnika. Zbog velike magle nisu se mogli s položaja 1. i 4. ba-
taljona osmatrati pokreti neprijatelja, pa su komandanti bataljona u tom 
pravcu slali dijelove za izviđanje. Izviđački dijelovi uslijed velike i guste 
magle nisu otkrili podilaženje neprijatelja. 

Komandant 1. bataljona s desetinom Steve Opačića,13) uspio je da se 
neprimjetno približi njemačkim polaznim položajima i tom prilikom usta-
novio da jedna njemačka kolona u jačini jedne čete (to je bila 6. četa 2. ba-
taljona 738. lovačkog puka) kreće od Vukovih stijena i Tovarnice prema 
Planinici (k. 1722), ka položaju 1. bataljona; druga kolona Nijemaca, broj-
čano jača od prve, kretala se s iste tačke preko Vukovih Stijena, konjskom 
stazicom prema Ardovu, ka položaju 4. bataljona, dok su se izvjesne nep-
rijateljske snage kretale grebenom Tovarnice prema Dobru (k. 1795). To 
su bili dijelovi »Brandenburškog« puka, koji je bio naoružan minobacači-
ma i plamenobacačima. (Iz njemačkih izvora se može zaključiti da mu je 
bila dodijeljena jedna četa Čerkeza). Komandant 1. bataljona, primjetivši 
taj pokret, hitno se vratio u bataljon i pripremio ga da jakom vatrom do-
čeka neprijatelja. Uslijed ispresijecanosti zemljišta i slabog međusobnog 
dodira između 1. i 4. bataljona nije bilo vremena da se 4. bataljon obavijesti 
o pokretu neprijatelja prema njegovu položaju. Kad su Nijemci podišli po-
ložaju 1. bataljona i kad su se približili na blisko odstojanje, bataljon je ot-
vorio plotunsku paljbu. Mnogi su pali pogođeni, a prorijeđeni streljački 
stroj brzo je zalegao i otvorio mitraljesku vatru po našem položaju. Od toga 
trenutka rasplamsavala se žestoka borba na cijeloj širini našeg položaja. 
Neprijatelj je neprekidno pokušavao odbaciti naše bataljone s položaja. U 
nekoliko mahova izgledalo je da nam ostaje jedino da se povučemo, ali su 
bataljoni ipak uporno držali svoje položaje i protunapadima onemoguća-
vali namjeru neprijatelja, odbacivši ga prema njegovim polaznim položa-
jima. 

Poslije izvjesnog vremena opet je neprijatelj uz podršku artiljerijske i 
minobacačke vatre pošao u napad. Puškomitraljezac 3. čete, Miloš Torbica, 
hladnokrvno gaje iz svoga zaklona gađao i nanosio mu gubitke. Kad je nep-
rijateljska granata ušutkala njegov mitraljez, neustrašivo mu je preko bri-
sanog prostora, kroz kišu neprijateljskih kuršuma priskočio borac Duro 
Bursać, sklonio mrtvog druga Torbicu i legao za njegov puškomitraljez. 
Gađao je neprijatelja. Artiljeriskom granatom je ranjen, ali iz njegovih ruku 
puškomitraljez nije prestao djelovati. On nije mario za krv, koja mu je tekla 
niz rame, već je i dalje gađao. Druga četa tukla je Nijemce bočno, a oni su 

13) Stevo Gliše Opačić bio je komandir odjeljenja u 3. četi 1. bataljona, a poslije koman-
dir te čete. Narodni heroj. 

i dalje napadali. Kad su podišli bliže položaju 3. čete, ona je izvršlila juriš, 
i neprijatelj je uz velike gubitke bio odbijen. 

Artiljerija iz Graba i Čemerna nemilosrdno je tukla položaje 1. i 4. ba-
taljona. Eksplozije topovskih granata dizale su čitave oblake prašine. Borci 
1. bataljona Milan Marčetić, Pajo Jarić, Miloš Veselinović i Herman Maroti, 
zahvaćeni su na položaju topovskim granatama i bačeni prema Jezeru, dok 
su drugi borci bili ranjavani komadima granata ili odbijenih stijena.14) 

Njemačka kolona, koja je podilazila položaj 4. bataljona na Ardovu, 
uspjela je da se neprimjetno približi njegovu prednjem kraju i da ga jakom 
mitraljeskom vatrom u prvom naletu potisne s prednjeg kraja za nekih 200 
metara. Borba je bila vrlo žestoka. Četvrti bataljon pokušavao je da pro-
tunapadima i jurišem odbije neprijatelje, ali su se oni uporno borili i, bez 
obzira na gubitke, nisu odstupali. Poslije žestoke borbe, koja je trajala duže 
od dva sata, neprijatelj je počeo odstupati. Druga četa 3. bataljona poduh-
vatila je neprijatelja vatrom i napadom s istočnih padina Dobre, dok ga je 
1. i 2. četa 4. bataljona sjurila preko Ardova prema Vukovim stijenama. 
Tako je ponovno bio uspostavljen poremećeni prvobitni položaj. 

Oko 9 sati neprijatelj je poduzeo ponovni napad na 1. i 4. bataljon. 
Kako se magla donekle razišla, napad je podržavala grupa aviona i jaka ar-
tiljerija. Najjači napad bio je ovog puta usmjeren na Planinicu i Ardov s na-
mjerom da se što prije probiju ti položaji, te da Nijemci najkraćim putem, 
preko Donjih Bara izbiju na lijevu obalu Sutjeske. Prvi i 4. bataljon doče-
kali su napadača preciznom mitraljeskom vatrom i odbacili ga na polazne 
položaje. 

Poslije neuspjelih napada, Nijemci su oko 12 sati počeli avijacijskim i 
artiljerijskim bombardiranjem, koje je trajalo preko 30 minuta. Obasipali 
su nemilice naše položaje, a zatim opet ponovili opći napad na čitavom ob-

14) Borac Milorad Mandić, tih momenata se prisjeća, pa kaže: 
»Bataljon je već bio posjeo položaj. Nama je rečeno da su Nijemci blizu i da svakog časa 

mogu izroniti iz magle. Priljepljeni uza zemlju napetih živaca osluškujemo šumove, nastojeći 
da po njima odredimo bar približno jačinu protivnika. 

Nijemci su obazrivo podilazili... Pripremali su iznenađenje, a nisu ni slutili da će sami 
biti iznenađeni. U trenutku kada su se prikupili što su više mogli da bi skočili što je moguće 
dalje, u same naše zaklone, otuda je odjednom sa svih strana suknuo plamen. Nijemci u tom 
trenutku nisu znali ni kuda idu, ni šta rade. Kao da im je tresak zaglušio čula i pomračio svi-
jest. 

Ali to nije trajalo dugo. Sredili su se brzo. Odjednom je zapuhao vjetar i raznio maglu. 
Vidik je naglo počeo da se širi. Iz pravca Čemerna je dopirala tutnjava. Granate su počele da 
udaraju po našem položaju. 

Od eksplozija nije se vidjelo ništa, a kada se dim razišao, puškomitraljezac Petar Jarić 
ležao je mrtav. On je za vrijeme bombardiranja stalno držao prste na obaraču. Komad gra-
nate ga je pogodio u prsa i raznio u komade njega i puškomitraljez. 

Njegov susjed, mitraljezac Ilija Dundur, dobio je sada proširenu zonu dejstva. Topovske 
i minobacačke granate stalno udaraju oko njega, a on i dalje bez prekida zasipa posred nje-
mačkog stroja, samo u prsa. U jednom času lepeza rafala počela je da se širi i meci su pre-
letjeli iznad glava napadača. 

- Ilija, Ilija, šta činiš? - viče iznenađeno komandir voda. 
Ne prekidajući paljbu Ilija polako zaokrenu glavu na onu stranu sa koje je dolazio 

glas... Lice mu je odjednom bilo bez sjaja. Metak je na jednom oku raznio zjenicu iz koje je 
izbio sjaj, a druga granata ga je zasula zemljom. 

- Ostavi mitraljez! - povikao je komandir, a Ilija je kazao da se još može boriti i opet 
lepezasti roj metaka proljeće visoko, udarajući u prazno. 

Komandir skoči, uze Iliju oko pasa i povuče ga nazad, u zaklon. Nijemci su prišli sasvim 
blizu. Jedan je već pružio ruku da dohvati mitraljez. Ali ih je Ilijin pomoćnik zasuo čeličnim 
kuglama. Bomba je poletjela iz njegovih ruku. Čuo se fijuk. I tresak se stopio s padom tijela 
koje je prstima ispružene ruke htjelo da dohvati užarenu cijev...« 

rambenom položaju brigade, sa snagama s kojima su napadali prije podne. 
Ovog su puta, međutim, težište napada usmjerili preko Dobre na položaj 
3. bataljona, a 118. izviđački bataljon pojavio se istočno od Uglješina Vrha, 
povezujući se s lijevim krilom grupe »Anaker«, ugrožavajući desni bok 2. 
bataljona. Prema njemačkom izvještaju, zadatak je toga bataljona bio, da 
ovlada dolinom Hrčavke i na taj način onemogući našim i najmanjim di-
jelovima da se preko te rječice probiju prema unutrašnjosti Zelengore. 

U dokumentima se spominje i jedan SS bataljon po imenu »Wagner«, 
koji se istog dana negdje iz doline Sutjeske, pojavio prema 2. dalmatinskoj 
brigadi, izbivši poslije podne na kotu 1710 - Boščija Glava.15) 

U toku poslijepodneva Nijemcima su od Čemerna preko Tovarnice 
pristizala izvjesna pojačanja i nastavili su s još jačim napadima na naše ba-
taljone. 

Evo što se, pored ostalog, kaže u njemačkim ratnim izvještajima o tim 
pojačanjima: 

»Puk »Brandenburg« izvučen je s fronta 369. divizije i 6. VI zajedno sa 
659. pionirskim bataljonom (motoriz.) također prebačen na sjeverno 
krilo SS-divizije »Princ Eugen« (Čemerno).«16) 

Iako se približavala noć, neprijateljska je avijacija i dalje dejstvovala 
po našim položajima, obasipajući nas bombama i mitraljeskom vatrom, 
sve dok sunce nije zašlo. Ova bombardiranja i mitraljiranja nanijela su na-
šim bataljonima ozbiljne gubitke. 

Drugi i 3. bataljon poduzimali su u toku dana nekoliko protunapada 
na neprijateljske položaje u rajonu Dobra i jugozapadno od Jezera, ali bez 
uspjeha. 

Cijelog dana bataljoni su vodili borbu. U neprekidnoj borbi došla je i 
noć. U toku noći borba se i dalje nastavila. Nijemci su bili uvjereni da će 
im noć omogućiti da prodru prema Sutjesci, pa su oko 21 sat, poslije ar-
tiljerijske pripreme, koja je trajala preko 30 minuta, poduzeli napad na ci-
jelom frontu brigade. Uspjeli su da podiđu prednjem kraju obrane, a po-
tom je na položaj brigade izbio neprijatelj. Prolomila se strahovita paljba. 
Bataljoni su se podigli te se bacili na neprijatelja bombama i noževima. 
Neki su Nijemci počeli bježati. Drugi, koji su bili hrabriji, dočekali su naše 
streljačke strojeve automatskom vatrom. Naši streljački strojevi navaljivali 
su na njih. Nastala je borba kundacima, noževima i bombama. Razlijegao 
se jauk, kuknjava, povici i urlanje. Sada puška u bliskom rvanju nije mnogo 
odlučivala, a »parabele« i automati u rukama Nijemaca bili su sve opasniji. 
Naši su se borci hvatali ukoštac s njima i valjali se u krvavom krkljancu, 
boreći se na život i smrt. Svuda naokolo na našem položaju bilo je mrtvih 
Nijemaca i naših boraca. Od velikog dima eksplozija bombi, gotovo se ništa 
nije vidjelo. Trčalo se lijevo, desno i naprijed, gazilo se preko mrtvih Nije-
maca, šljemova i slomljenih pušaka, očekujući svakog časa udarac ili rafal 
u leđa. Nakon jednog sata odlučne i teške borbe uspjeli su bataljoni na ci-
jelom odsjeku brigade odbiti neprijatelja. Položaj bataljona bio je čist. 

Kao zaključak o borbama ovog dana može se istaknuti da je 2. dalma-
tinska brigada uspjela odbiti sve napade neprijatelja i održati svoje polo-
žaje. 

15) Fotokopija izvještaja broj 2355 od 6. juna u 16 sati, nalazi se u Arhivu VII. 
16) »Vojnoistorijski glasnik« broj 5 za 1956. godinu, str. 57. 

Tog dana gubici su bili osjetni na obim stranama. Naši bataljoni pre-
trpjeli su najviše gubitaka od artiljerije i u noćnim napadima i jurišima. 
Preko 65 boraca i starješina, što poginulih a što nestalih, izbačeno je iz stro-
ja. Točne gubitke neprijatelja nismo mogli ustanoviti, ali vjerojatno su bili 
mnogo veći od naših. 

O našim gubicima i teškom stanju sanitetske službe u toku započete 
borbe na Barama, referent brigadnog saniteta, Čedo Iličković, pored osta-
log, kaže: 

»Moja prihvatnica nalazila se na nekih trista-četiristotine metara iza 
streljačkog stroja. Smjestili smo se u jednoj udolici, raširili jedno ša-
torsko krilo, kamuflirali se granjem i tako improvizirali brigadno pre-
vijalište. Tu su, pored mene, tri bolničarke i jedna desetina bolničkog 
voda, koja je imala zadatak da evakuiše ranjenike iz previjališta do 
Suhe, udaljene ispod nas na dva sata hoda, gdje je smještena naša bri-
gadna bolnica. 
Ubrzo počinju da pristižu prvi ranjenici u kolonama od pedeset bora-
ca. Teške utiske ostavljaju ti naši neustrašivi heroji: rasparani, skoro 
goli i bosi, iscrpljeni od gladi i umora, zemljane boje lica i gotovo stak-
lenih očiju kao u mrtvaca. Mnogi su izdahnuli na putu do previjališta. 
Neke donose sa raznesenom nogom ili rukom. A naše previjalište ras-
polagalo je sa svega deset metara platna i sedam do osam čaršava, od 
kojih su pravljeni zavoji. Vuna nam služi umjesto vate, a so, zova i ze-
čija djetelina kao dezinfektanti za ispiranje rana; mjesto gaze služimo 
se često širokim listovima trave »bokovice«; kod velikih krvarenja, 
umesto Esmarhove povjeske, upotrebljavamo donji sloj lipove kore. 
U toku cijelog dana borba je trajala nesmanjenom žestinom. Neprija-
teljska avijacija sije srmt u našim redovima, a gotovo čitav naš položaj 
preoravaju granate iz neprijateljskih topova i minobacača. Četiti gra-
nate padoše u neposrednu blizinu previjališta, baš u času kad pristiže 
jedna nova grupa ranjenika. Jedna granata pogađa nosila na kojima je 
ležao jedan težak ranjenik i oslobođava ga muka.« 
Situacija toga dana na ostalim odsjecima Sutjeske bila je ovakva: 
a) Dijelovi 1. proleterske divizije (1. i 3. brigada), pošto nisu uspjeli 

probiti neprijateljsku obranu na pravcu Ćureva i Borovna, upućeni su pre-
ko Dragoš Sedla i Suhe prema Krekovima i dalje k Lučkim Kolibama; 

b) 6. istočno-bosanska brigada i dijelovi 2. proleterske brigade, vodili 
su žestoku borbu na odsjeku Krekova i položaja Košura. Neprijatelj je po-
kušavao odbaciti te jedinice s njihovih položaja i presjeći stazu koja vodi 
od Tjentišta preko Krekova za Milinklade, ali je bio odbijen uz osjetne 
gubitke; 

c) 1. majevička brigada je u povlačenju s odsjeka Popovog Mosta i Bo-
rovna preko Mrkalj-Klada za Dragoš sedlo i dalje ka Sutjeski; 

d) 6. bataljon 1. proleterske, pošto je predao tjesnac Suhe dijelovima 
4. proleterske, priključio se svojoj brigadi; 

e) Vrhovni štab, i drug Tito, na Vučevu, u rajonu Mrkalj-Klada. 
Govoreći o borbi brigade u toku 6. juna, komandant 2. proleterske di-

vizije, Peko Dapčević, pored ostalog, kaže slijedeće: 
»... Slijedeći dan prošao je u međusobnom izviđanju, čarkama i bom-
bardovanju položaja Druge dalmatinske brigade od strane jakih for-
macija neprijateljske avijacije. Ali je to bilo samo zatišje pred okršaji-
ma koji će tek nastupiti dva slijedeća dana, u kojima su se smjenjivali 
napadi i protivnapadi s jedne i druge strane. Brigada je u toku 6. i 7. 
juna (i pored velikih gubitaka) izdržala sve uporne napade neprijate-
lja, naročito na desnom boku ispred Gornjih Bara. 

Postoje ojačao svoje snage izviđačkim bataljonom 118. divizije, koji se 
pojavljuje s pravca Vita Bare, neprijatelj je 7. juna napao desni bok 
Druge dalmatinske brigade u rejonu Gornjih Bara, s ciljem da ih preko 
Donjih Bara zbaci u kanjon Sutjeske.«17) 

BORBA 7. JUNA 

Ponedjeljak: Nijemci su ranim jutrom krenuli u napad, odlučivši da po 
svaku cijenu odbace brigadu s položaja i produže prema dolini Sutjeske. 
Očajnički su išli u smrt. Tek pošto se razdanilo otpočelo je nadlijetanje 
bombardera. Njihovo bombardiranje u kraćim razmacima trajalo je preko 
jedan sat. Zasipali su položaje brigade kišom bombi i mitraljeskih rafala. 
Poslije dejstva avijacije uslijedila je kratka artiljerijska priprema. Bilo je 
jasno, d a j e to priprema, koja je imala osigurati lakši prodor kroz naše po-
ložaje. U tim trenucima svima su nam bili napregnuti živci. Uho je lovilo 
neprestane udarce, koje je jasno prenosila zemlja, a tijelo je osjećalo kako 
pod njim zemlja podrhtava. Tresle su granate kamenjarom, a njihovi ko-
madi i kamenje padali su po streljačkom stroju. Ali je bila najstrašnija ti-
šina, dok se očekivalo kad će pasti drugi udarac granata. S nestrpljenjem 
se očekivalo da neprijatelj što prije počne napadati. Naše jedinice, iako su 
bile izložene ubitačnom dejstvu avijacije i artiljerije, pretrpjevši osjetne gu-
bitke, čvrsto su držale svoje položaje, svjesne povjerenog im zadatka. 

Poslije bombardiranja, oko 8 sati, grupa »Anaker« sa 118. izviđačkim 
bataljonom izvršila je obuhvatni napad na čitavom obrambenom odjseku 
brigade s tri pravca: 

a) prva kolona, koja se sastojala od izviđačkog bataljona 118. divizije 
od Javorka i Barica usmjeravala je pravac napada prema Gornjim Barama, 
ugrožavajući bočno obezbjeđenje na Boščijoj Glavi. Njezin zadatak je bio 
da probije obranu 2. i 3. bataljona i produži dejstva prema Sutjesci; 

b) druga kolona, dijelovi puka »Brandenburg«, napadala je od Vuko-
vih stijena i Tovarnice na položaj Ardov i istočne padine Debra (k. 1795) 
s ciljem da probije obranu 3. i 4. bataljona i da se preko tih položaja i Bara 
spusti u dolinu Sutjeske; 

c) treća kolona, ojačana 6. četa 2. bataljona 738. lovačkog puka, napa-
dala je od Vukovih Stijena jugozapadnim padinama k. 1722. s namjerom 
da probije obranu 1. bataljona i da se preko Planinice spusti u dolinu Sut-
jeske. 

Za ostvarenje tog zadatka, njemačkim borbenim grupama je naređeno 
kratko i jasno: 

»Prebaciti neprijatelja preko Sutjeske s Anakerom, Wagnerom i odje-
ljenjem za izviđanje.«18) 

Napadi kolona bili su neprestano podržani dejstvom avijacije i artilje-
rije. Cilj njemačkih napada bio je da obuhvatno zbace 2. dalmatinsku bri-
gadu s navedenih položaja, da se preko Bara što prije sruče u dolinu Sut-

17) Zbornik »Sutjeska«, knj. I, Vojnoizdavački zavod JNA, »Vojno delo«, Beograd I960., 
str. 83 i 84. 

18) Izvještaj SS-divizije »Princ Eugen« broj 2355 od 6. juna 1943, koji se nalazi u Arhivu 
VII. 

SITUACIJA I BORBA 7. JUNA 

ješke i da zatvore preostale prijelaze na njoj, radi onemogućavanja prodora 
našim snagama prema sjeverozapadu. 

Prva kolona od Javorka i Barice uz podršku artiljerijske vatre, uspjela 
je s jednom četom zauzeti Boščiju Glavu i potisnuti s nje naš vod prema 
Halugama, zasipajući ga mitraljeskom i minobacačkom vatrom, od koje su 
bila tri borca ranjena. S dvije čete neprijatelj je izbio stazom u rajon Koliba, 

